
OʻZBEKISTONDA YASHIL IQTISODIYOTNI 
RIVOJLANTIRISHNING HUQUQIY 
MEXANIZMLARI VA MAHALLIY DAVLAT 
HOKIMIYATI ORGANLARI FAOLIYATINI 
TAKOMILLASHTIRISH MASALALARI
Zaripova Sabrina Zafar qizi 
Markaziy Osiyo atrof-muhit va iqlim o‘zgarishini o‘rganish universiteti (Green University) 
“Environmental Law” yo‘nalishi magistratura tinglovchisi

Annotatsiya. O‘zbekistonda yashil iqtisodiyotni rivojlantirishning huquqiy mexanizmlari hamda mahalliy 
davlat hokimiyati organlari faoliyatini takomillashtirish masalalari tadqiq etilgan. Yashil iqtisodiyot sohasidagi 
milliy qonunchilik hujjatlari, xalqaro tajriba hamda mahalliy davlat hokimiyati organlarining vakolatlari qiyosiy-
huquqiy jihatdan tahlil qilingan. Tadqiqot natijalari O‘zbekistonda yashil iqtisodiyotga o‘tish uchun zarur normativ-
huquqiy asoslar shakllanganini, biroq hududiy darajada ushbu siyosatni amalga oshirish mexanizmlarini 
yanada takomillashtirish zarurligini ko‘rsatadi. Mahalliy davlat hokimiyati organlarining institutsional salohiyatini 
mustahkamlash, ekologik loyihalarni moliyalashtirish tizimini rivojlantirish hamda yashil investitsiyalarni 
rag‘batlantirishga qaratilgan ilmiy-amaliy takliflar ishlab chiqilgan.

Kalit so‘zlar: yashil iqtisodiyot, huquqiy mexanizm, ekologik siyosat, mahalliy davlat hokimiyati organlari, 
barqaror rivojlanish, yashil investitsiyalar, ekologik boshqaruv, qayta tiklanuvchi energiya.

Аннотация. Исследованы правовые механизмы развития зелёной экономики в Узбекистане, а 
также вопросы совершенствования деятельности органов государственной власти на местах. Проведён 
сравнительно-правовой анализ национального законодательства в сфере зелёной экономики, 
международного опыта и полномочий органов государственной власти на местах. Результаты 
исследования показывают, что в Узбекистане сформирована необходимая нормативно-правовая база 
для перехода к зелёной экономике, однако механизмы реализации данной политики на региональном 
уровне требуют дальнейшего совершенствования. Разработаны научно-практические предложения 
по укреплению институционального потенциала органов государственной власти на местах, развитию 
системы финансирования экологических проектов и стимулированию зелёных инвестиций.

Ключевые слова: зелёная экономика, правовой механизм, экологическая политика, органы 
государственной власти на местах, устойчивое развитие, зелёные инвестиции, экологическое 
управление, возобновляемая энергетика.

Abstract. The legal mechanisms for developing a green economy in Uzbekistan and the improvement of the 
activities of local government authorities are examined. A comparative legal analysis of national legislation on the 
green economy, international experience, and the powers of local government authorities is conducted. The find-
ings indicate that Uzbekistan has established the necessary regulatory and legal framework for the transition to a 
green economy; however, mechanisms for implementing this policy at the regional level require further improve-
ment. Scientific and practical proposals are developed to strengthen the institutional capacity of local government 
authorities, improve financing mechanisms for environmental projects, and promote green investments.

Keywords: green economy, legal mechanism, environmental policy, local government authorities, 
sustainable development, green investments, environmental governance, renewable energy.

K I R I S H
Bugungi kunda dunyo miqyosida ekologik muammolarning keskinlashuvi, tabiiy resurslarning cheklanganligi 

hamda iqlim o‘zgarishlarining salbiy oqibatlari iqtisodiy rivojlanishning yangi modelini shakllantirish zaruratini 
yuzaga keltirmoqda. Shu nuqtai nazardan, “yashil iqtisodiyot” konsepsiyasi barqaror rivojlanishni ta’minlash, 
ekologik xavfsizlikni mustahkamlash va aholi farovonligini oshirishning muhim omili sifatida e’tirof etilmoqda 
[1; 2]. O‘zbekiston Respublikasida ham so‘nggi yillarda ekologik muammolarni bartaraf etish, qayta tiklanuvchi 

energiya manbalaridan foydalanishni kengaytirish, resurslardan oqilona foydalanish hamda atrof-muhitni 
muhofaza qilishga qaratilgan keng ko‘lamli islohotlar amalga oshirilmoqda [3]. Mamlakatning 2030-yilgacha 
bo‘lgan davrda yashil iqtisodiyotga o‘tish strategiyasi ushbu yo‘nalishdagi davlat siyosatining ustuvor 
yo‘nalishlarini belgilab berdi [4].

Yashil iqtisodiyotni rivojlantirish jarayonida samarali huquqiy mexanizmlarni yaratish va ularni amaliyotga 
joriy etish alohida ahamiyat kasb etadi. Mazkur jarayonda mahalliy davlat hokimiyati organlarining vakolatlari, 
mas’uliyati va faoliyat samaradorligi muhim o‘rin tutadi. Chunki hududlarda ekologik dasturlarni amalga oshirish, 
investitsiyalarni jalb etish, yashil texnologiyalarni joriy etish hamda aholining ekologik madaniyatini oshirish ko‘p 
jihatdan mahalliy boshqaruv organlari faoliyatiga bog‘liqdir.

Shu bois, O‘zbekistonda yashil iqtisodiyotni rivojlantirishning huquqiy asoslarini takomillashtirish, 
mavjud normativ-huquqiy bazani tahlil qilish hamda mahalliy davlat hokimiyati organlari faoliyatini zamonaviy 
talablar asosida rivojlantirish masalalarini ilmiy tadqiq etish dolzarb ahamiyatga ega. Ushbu maqolada yashil 
iqtisodiyotning huquqiy mexanizmlari, ularning amaldagi holati hamda mahalliy davlat hokimiyati organlari 
faoliyatini takomillashtirishning asosiy yo‘nalishlari tahlil qilinadi.

M A V Z U G A  O I D  A D A B I Y O T L A R  S H A R H I
Yashil iqtisodiyot konsepsiyasi so‘nggi yillarda barqaror rivojlanishning muhim yo‘nalishlaridan biri 

sifatida xalqaro ilmiy hamjamiyat tomonidan keng o‘rganilmoqda. Mazkur konsepsiya iqtisodiy o‘sish, ekologik 
barqarorlik va ijtimoiy farovonlik o‘rtasidagi muvozanatni ta’minlashga qaratilgan bo‘lib, uning nazariy va amaliy 
asoslari qator xalqaro tashkilotlar hamda olimlar tomonidan ishlab chiqilgan. Birlashgan Millatlar Tashkilotining 
Atrof-muhit bo‘yicha dasturi (UNEP) tomonidan tayyorlangan “Towards a Green Economy: Pathways to 
Sustainable Development and Poverty Eradication” hisobotida yashil iqtisodiyot inson farovonligini oshirish 
va ijtimoiy tenglikni ta’minlash bilan birga, ekologik xavflar hamda resurslar tanqisligini kamaytirishga xizmat 
qiluvchi iqtisodiy model sifatida ta’riflangan [5]. Ushbu yondashuv yashil iqtisodiyotning asosiy maqsadi iqtisodiy 
rivojlanishni atrof-muhitni muhofaza qilish bilan uyg‘unlashtirish ekanligini ko‘rsatadi. Iqtisodiy hamkorlik va 
taraqqiyot tashkiloti (OECD) tomonidan ishlab chiqilgan “Green Growth” konsepsiyasida iqtisodiy o‘sishni tabiiy 
resurslardan samarali foydalanish va ekologik innovatsiyalarni rag‘batlantirish orqali ta’minlash masalalariga 
alohida e’tibor qaratilgan [1; 5]. OECD ekspertlari yashil o‘sishni amalga oshirishda davlat boshqaruvi tizimining, 
ayniqsa, mahalliy boshqaruv organlarining faol ishtiroki muhim ahamiyat kasb etishini ta’kidlaydilar.

Jahon bankining “Inclusive Green Growth: The Pathway to Sustainable Development” tadqiqotida yashil 
iqtisodiyot barqaror rivojlanishning muhim omili sifatida baholanib, iqtisodiy o‘sish va atrof-muhitni muhofaza 
qilish o‘rtasidagi o‘zaro bog‘liqlik tahlil qilingan [6]. Tadqiqotda davlat siyosati, investitsiyalar va institutsional 
mexanizmlarning yashil iqtisodiyotga o‘tishdagi o‘rni alohida ko‘rsatib berilgan.

Yashil iqtisodiyotni rivojlantirishda mahalliy boshqaruv organlarining roli masalasi Germaniya va Janubiy 
Koreya tajribasi misolida ham keng o‘rganilgan. Germaniyada “Energiewende” siyosati doirasida mahalliy 
hokimiyat organlarining qayta tiklanuvchi energiya manbalarini rivojlantirish, energiya samaradorligini oshirish 
va ekologik infratuzilmani takomillashtirishdagi faol ishtiroki yuqori natijalarga erishishga xizmat qilgani qayd 
etiladi [5; 2]. Janubiy Koreyada esa “Low Carbon, Green Growth” strategiyasi asosida mahalliy boshqaruv 
organlariga keng vakolatlar berilishi ekologik innovatsiyalarni joriy etish va hududiy ekologik loyihalarni amalga 
oshirish samaradorligini oshirgan [5].

T A D Q I Q O T  M E T O D O L O G I YA S I 
Mazkur maqolada O‘zbekistonda yashil iqtisodiyotni rivojlantirishning huquqiy mexanizmlari hamda mahalliy 

davlat hokimiyati organlari faoliyatini takomillashtirish masalalari kompleks ravishda o‘rganildi. Tadqiqotning 
nazariy asosini yashil iqtisodiyot konsepsiyasiga oid ilmiy qarashlar, xalqaro tashkilotlar tavsiyalari va milliy 
qonunchilik hujjatlari tashkil etdi. Tadqiqot jarayonida formal-yuridik, qiyosiy-huquqiy, tizimli-tarkibiy, mantiqiy-
huquqiy va statistik tahlil usullaridan foydalanildi. Formal-yuridik usul yordamida O‘zbekiston Respublikasi 
Ekologiya kodeksi, Oʻzbekiston Respublikasining 2019-yil 21-maydagi “Qayta tiklanuvchi energiya manbalaridan 
foydalanish to‘g‘risida”gi O‘RQ-539-son1 Qonun, Oʻzbekiston Respublikasi Prezidentining 2019-yil 4-oktabrdagi 
“2019 — 2030-yillar davrida Oʻzbekiston Respublikasining “yashil” iqtisodiyotga oʻtish strategiyasini tasdiqlash 
toʻgʻrisida”gi PQ-4477-son2 qarori hamda mahalliy davlat hokimiyati organlari faoliyatini tartibga soluvchi 
normativ-huquqiy hujjatlar tahlil qilindi.

1	  Oʻzbekiston Respublikasining 2019-yil 21-maydagi “Qayta tiklanuvchi energiya manbalaridan foydalanish to‘g‘risida”gi O‘RQ-539-son Qonun: 
https://lex.uz/uz/docs/-4346831 

2	  Oʻzbekiston Respublikasi Prezidentining 2019-yil 4-oktabrdagi “2019 — 2030-yillar davrida Oʻzbekiston Respublikasining “yashil” iqtisodiyotga 
oʻtish strategiyasini tasdiqlash toʻgʻrisida”gi PQ-4477-son qarori: https://lex.uz/docs/-4539502 

1-jadval
O‘zbekiston Respublikasi Konstitutsiyasi, Ekologiya kodeksi, “Qayta tiklanuvchi energiya manbalaridan foydalanish 
to‘g‘risida”gi Qonun hamda Prezidentning 2019–2030-yillarda yashil iqtisodiyotga o‘tish strategiyasi asosida tuzildi

№ Normativ-huquqiy hujjat Asosiy mazmuni Mahalliy davlat hokimiyati 
organlari uchun ahamiyati

1
“2019–2030-yillarda O‘zbekiston 

Respublikasining yashil 
iqtisodiyotga o‘tish strategiyasi”

Yashil iqtisodiyotga o‘tishning ustuvor 
yo‘nalishlarini belgilaydi.

Hududiy dasturlarni ishlab chiqish 
va amalga oshirishga asos bo‘ladi.

2
“Qayta tiklanuvchi energiya 
manbalaridan foydalanish 

to‘g‘risida”gi Qonun

Qayta tiklanuvchi energiya manbalarini 
rivojlantirishni tartibga soladi.

Mahalliy loyihalarni qo‘llab-
quvvatlash imkonini yaratadi.

3 Ekologiya kodeksi Atrof-muhitni muhofaza qilish va ekologik 
xavfsizlikni ta’minlaydi.

Mahalliy ekologik nazorat va 
boshqaruv vakolatlarini belgilaydi.

4 O‘zbekiston Respublikasi 
Konstitutsiyasi

Fuqarolarning ekologik huquqlari va 
davlat organlarining majburiyatlarini 

belgilaydi.

Mahalliy hokimiyat organlarining 
ekologik mas’uliyatini 

mustahkamlaydi.

Qiyosiy-huquqiy usul asosida Yevropa Ittifoqi davlatlari, Germaniya va Janubiy Koreyaning yashil 
iqtisodiyot sohasidagi huquqiy tajribasi o‘rganildi. Tizimli-tarkibiy tahlil yordamida yashil iqtisodiyotning huquqiy 
mexanizmlari va mahalliy davlat hokimiyati organlari vakolatlari o‘rtasidagi o‘zaro bog‘liqlik tadqiq etildi. 
Shuningdek, davlat organlarining rasmiy statistik ma’lumotlari, xalqaro tashkilotlarning hisobotlari va ilmiy 
adabiyotlar umumlashtirildi.

T A H L I L  V A  N A T I J A L A R 
Yashil iqtisodiyotni rivojlantirishda mahalliy boshqaruv organlarining roli turli davlatlarda o‘ziga xos 

xususiyatlarga ega. Tadqiqot doirasida O‘zbekiston, Germaniya va Janubiy Koreya tajribasi qiyosiy-huquqiy 
jihatdan tahlil qilindi (1-rasm).

1-rasm. O‘zbekiston, Germaniya va Janubiy Koreyada yashil iqtisodiyot 
sohasida mahalliy davlat hokimiyati organlari faoliyatining qiyosiy tahlili3

3	  World Bank (2024), Ember Global Electricity Review (2025), OECD (2023) ma’lumotlari asosida muallif tomonidan tuzildi

Germaniya yashil iqtisodiyot va ekologik boshqaruv sohasida ilg‘or davlatlardan biri hisoblanadi [1; 5]. 
Mamlakatda federal yerlar (Länder) va munitsipal boshqaruv organlari ekologik siyosatni amalga oshirishda 
keng vakolatlarga ega. Xususan, qayta tiklanuvchi energiya manbalarini rivojlantirish, energiya samaradorligini 
oshirish, chiqindilarni qayta ishlash va ekologik infratuzilmani rivojlantirish bo‘yicha mahalliy organlar mustaqil 
dasturlar ishlab chiqish va ularni moliyalashtirish imkoniyatiga ega. Germaniyaning “Energiewende” siyosati 
doirasida mahalliy hokimiyatlarning faol ishtiroki qayta tiklanuvchi energiya ulushining oshishiga xizmat 
qilgan [4].

Janubiy Koreyada 2008-yildan boshlab “Low Carbon, Green Growth” strategiyasi amalga oshirilmoqda. 
Mazkur strategiya doirasida mahalliy boshqaruv organlariga yashil transport tizimlarini joriy etish, energiya 
tejamkor infratuzilmani rivojlantirish va ekologik innovatsiyalarni qo‘llab-quvvatlash bo‘yicha muhim vakolatlar 
berilgan. Davlat tomonidan hududiy ekologik loyihalarni moliyalashtirish mexanizmlarining joriy etilishi mahalliy 
tashabbuslarning samaradorligini oshirishga xizmat qilmoqda [4].

O‘zbekistonda esa yashil iqtisodiyotga o‘tish bo‘yicha huquqiy asoslar 2019–2030-yillarga mo‘ljallangan 
strategiya asosida shakllantirilmoqda [4]. Mahalliy davlat hokimiyati organlari hududiy ekologik dasturlarni 
amalga oshirish, ekologik muammolarni bartaraf etish va yashil texnologiyalarni joriy etishda faol ishtirok 
etmoqda [1; 8]. Germaniya va Janubiy Koreya tajribasi bilan taqqoslaganda, mahalliy hokimiyat organlarining 
moliyaviy mustaqilligini yanada mustahkamlash hamda ekologik loyihalarni moliyalashtirish imkoniyatlarini 
kengaytirish istiqbollari mavjud (2-rasm).

2-rasm. O‘zbekiston, Germaniya va Janubiy Koreyada 
yashil iqtisodiyotning ayrim statistik ko‘rsatkichlari4

Germaniyada elektr energiyasi ishlab chiqarishda qayta tiklanuvchi energiya manbalarining ulushi 58,0 
% ni tashkil etib, O‘zbekiston (16,3 %) va Janubiy Koreya (10,6 %) ko‘rsatkichlaridan sezilarli darajada 
yuqoridir. Bu mahalliy boshqaruv organlarining ekologik siyosatni amalga oshirishdagi faol ishtiroki hamda 
samarali moliyaviy va institutsional mexanizmlar bilan izohlanadi. Shu bilan birga, Janubiy Koreyada YIM hajmi 
yuqori (1870 mlrd AQSH dollari) bo‘lishiga qaramay, qayta tiklanuvchi energiya ulushining mavjud ko‘rsatkichi 
mamlakat energetika tizimining o‘ziga xos tuzilishini aks ettiradi. O‘zbekistonda esa qayta tiklanuvchi energiya 
ulushining o‘sib borayotganligi yashil iqtisodiyotga o‘tish bo‘yicha amalga oshirilayotgan islohotlarning dastlabki 
ijobiy natijalarini ifodalaydi.

CO₂ emissiyasi ko‘rsatkichlari ham davlatlar o‘rtasidagi farqlarni ko‘rsatadi. Germaniyada sanoat 
hajmining kattaligi sababli jon boshiga emissiya 6,7 tonnani, Janubiy Koreyada esa 11,3 tonnani tashkil etadi. 

4	  Muallif ishlanmasi

O‘zbekistonda bu ko‘rsatkich 4,7 tonna atrofida bo‘lib, yashil iqtisodiyot siyosatini izchil rivojlantirish orqali uni 
yanada kamaytirish imkoniyati mavjud.

Mazkur statistik tahlil O‘zbekistonda yashil iqtisodiyot bo‘yicha huquqiy asoslar yaratilganini hamda qayta 
tiklanuvchi energiya ulushi va yashil investitsiyalarni jalb etish ko‘rsatkichlarini yanada oshirish uchun keng 
imkoniyatlar mavjudligini ko‘rsatadi. Shu jihatdan, mahalliy davlat hokimiyati organlarining institutsional va 
moliyaviy imkoniyatlarini kengaytirish muhim ahamiyat kasb etadi.

Tadqiqot natijalari asosida quyidagi takliflar ishlab chiqildi:
● Mahalliy davlat hokimiyati organlarining yashil iqtisodiyot sohasidagi vazifalari va vakolatlarini amaldagi 

qonunchilikda yanada aniqroq belgilash maqsadga muvofiq.
● Hududlarda ekologik loyihalarni samarali moliyalashtirish uchun ekologik fondlar faoliyatini rivojlantirish 

hamda ularning moliyaviy imkoniyatlarini kengaytirish zarur.
● Yashil iqtisodiyot sohasiga investitsiyalarni ko‘proq jalb qilish maqsadida mahalliy hokimiyatlarning 

investorlar bilan hamkorlik qilish imkoniyatlarini kengaytirish tavsiya etiladi.
● Hududiy ekologik dasturlar ijrosini yanada shaffof va samarali tashkil etish uchun zamonaviy raqamli 

monitoring tizimlari hamda jamoatchilik nazorati mexanizmlarini keng joriy etish lozim.
● Germaniya va Janubiy Koreya tajribasidan kelib chiqib, mahalliy davlat hokimiyati organlarining ekologik 

boshqaruvdagi faoliyatini baholash mezonlarini ishlab chiqish va ularni amaliyotga tatbiq etish maqsadga 
muvofiq.

X U L O S A  V A  T A K L I F L A R
Yashil iqtisodiyotga o‘tish bugungi kunda O‘zbekistonning barqaror rivojlanish strategiyasining ustuvor 

yo‘nalishlaridan biri hisoblanadi. Mazkur jarayonda huquqiy mexanizmlarni takomillashtirish hamda mahalliy 
davlat hokimiyati organlarining institutsional salohiyatini oshirish muhim ahamiyat kasb etadi. O‘tkazilgan 
formal-yuridik tahlil natijasida O‘zbekistonda yashil iqtisodiyotni rivojlantirish bo‘yicha zarur normativ-huquqiy 
baza, jumladan, “2019–2030-yillarda O‘zbekiston Respublikasining ‘yashil’ iqtisodiyotga o‘tish strategiyasi”, 
Ekologiya kodeksi hamda “Qayta tiklanuvchi energiya manbalaridan foydalanish to‘g‘risida”gi Qonun ushbu 
sohada davlat siyosatini amalga oshirishning muhim huquqiy asoslarini yaratgani aniqlandi.

Qiyosiy-huquqiy tahlil Germaniya va Janubiy Koreya tajribasida mahalliy boshqaruv organlariga keng 
vakolatlar berish, ekologik loyihalarni mustaqil moliyalashtirish imkoniyatlarini yaratish hamda jamoatchilik 
ishtirokini kengaytirish yashil iqtisodiyotni rivojlantirish samaradorligini sezilarli darajada oshirishini ko‘rsatdi. 
O‘zbekiston tajribasi bilan taqqoslaganda, mahalliy davlat hokimiyati organlarining moliyaviy mustaqilligini 
mustahkamlash, hududiy ekologik fondlar faoliyatini rivojlantirish va yashil investitsiyalarni jalb etish 
mexanizmlarini yanada takomillashtirish uchun keng imkoniyatlar mavjudligi aniqlandi.

Statistik tahlil natijalari ham O‘zbekistonda qayta tiklanuvchi energiya manbalaridan foydalanish 
ko‘rsatkichlari so‘nggi yillarda o‘sib borayotganini ko‘rsatmoqda. Ushbu ijobiy tendensiyani yanada jadallashtirish 
uchun huquqiy, iqtisodiy va institutsional mexanizmlarni izchil takomillashtirish muhim ahamiyat kasb etadi. 
Shu bois, mahalliy davlat hokimiyati organlarining ekologik boshqaruvdagi vakolatlarini kengaytirish, hududiy 
ekologik dasturlarni moliyalashtirish tizimini takomillashtirish va davlat-xususiy sheriklik asosida yashil 
investitsiyalarni rag‘batlantirish muhim vazifalardan biri bo‘lib qolmoqda.

Tadqiqot natijalari asosida quyidagi takliflar ishlab chiqildi:
● mahalliy davlat hokimiyati organlarining yashil iqtisodiyot sohasidagi vakolatlarini aniq belgilovchi huquqiy 

normalarni takomillashtirish; 
● hududiy ekologik fondlarni shakllantirish va ularning moliyaviy mustaqilligini kuchaytirish; 
● qayta tiklanuvchi energiya loyihalarini amalga oshirishda davlat-xususiy sheriklik mexanizmlarini keng 

joriy etish; 
● mahalliy darajada ekologik monitoring va jamoatchilik nazorati tizimini rivojlantirish; 
● xalqaro moliya institutlari va xorijiy investorlar ishtirokida yashil investitsiyalarni jalb etish bo‘yicha huquqiy 

rag‘batlantirish choralarini kuchaytirish. 
Mazkur takliflarning amaliyotga joriy etilishi O‘zbekistonda yashil iqtisodiyotga o‘tish jarayonini 

jadallashtirish, ekologik xavfsizlikni ta’minlash hamda hududlarning barqaror ijtimoiy-iqtisodiy rivojlanishiga 
xizmat qiladi. Shuningdek, tadqiqot natijalari yashil iqtisodiyot sohasida davlat boshqaruvini takomillashtirishga 
oid keyingi ilmiy izlanishlar uchun nazariy va amaliy asos bo‘lib xizmat qilishi mumkin.

